
Strwythur Busnes

Y sector cyhoeddus

Mae’r sector cyhoeddus yn cynnwys cyfundrefnau sy’n eiddo i’r llywodraeth ac yn cael eu 
rhedeg gan y llywodraeth. Mae’r rhan hon o’r economi’n enfawr, ac mae’n cynnwys rhai 
o’r cyflogwyr mwyaf yn y DU. Mae’r llywodraeth yn gwario dros £450 biliwn bob blwyddyn 
yn rhedeg cyfundrefnau sector cyhoeddus ac yn darparu gwasanaethau sector cyhoeddus. 
Y gyfundrefn sector cyhoeddus mwyaf, sef y GIG, yw’r cyflogwr sifiliaid mwyaf yn Ewrop, ac 
mae’n costio bron i £120 biliwn y flwyddyn i’w redeg.

Pam mae angen sector cyhoeddus arnom ni?

Ni fyddai rhai nwyddau a gwasanaethau y mae eu hangen arnom ni yn ein bywydau bob 
dydd yn cael eu darparu gan y sector preifat, sydd am wneud elw yn anad dim arall. Mae’r 
pethau angenrheidiol hyn yn cynnwys goleuadau stryd, gwasanaethau amddiffyn (y fyddin, 
y llynges a’r awyrlu) a’r heddlu. Y broblem â’r nwyddau hyn yw y gall pob un ohonom ni 
fanteisio arnyn nhw heb dalu amdanyn nhw. Felly, pe bai rhywun yn talu am oleuadau stryd, 
ac yn eu gosod, byddai unrhyw un a fyddai’n cerdded i lawr y stryd honno yn manteisio. Os 
ydych chi’n manteisio heb dalu, pam talu? Gelwir y nwyddau hyn, a fydd ddim ond yn cael 
eu darparu gan y llywodraeth, yn nwyddau cyhoeddus. 

Mae gan nwyddau (a gwasanaethau) cyhoeddus ddwy nodwedd:

•	 aneithriadwyedd;
•	 dim cystadleuaeth.

Aneithriadwyedd (non-excludability): mae hyn yn golygu na ellir atal unigolion rhag 
mwynhau manteision y nwyddau neu’r gwasanaethau cyhoeddus a gaiff eu darparu. Mae 
pob un ohonom ni’n cael budd o weld troseddwyr treisgar dan glo, oherwydd bod llai 
o fygythiad i les ein teulu. Nid oes dim unigolion wedi’u heithrio o’r budd hwn. Byddai’r 
un aneithriadwyedd yn berthnasol i nwyddau cyhoeddus fel goleuadau stryd – pe bai 
goleuadau stryd yn cael eu darparu gan awdurdod lleol, byddai pawb yn cael budd o’r 
ddarpariaeth hon oherwydd ni all neb gael eu heithrio o’r manteision.

Dim cystadleuaeth (non-rivalry): mae hyn yn golygu nad yw un person sy’n cael budd o 
ddefnyddio nwyddau neu wasanaethau yn atal pobl eraill rhag cael budd o’r nwyddau neu’r 
gwasanaethau hefyd. Pan fydd unigolyn yn bwyta hufen iâ, er enghraifft, bydd llai o hufen iâ 
ar gael i bobl eraill ei fwyta. Mae cystadleuaeth yn bodoli yma. Fodd bynnag, os yw unigolyn 
yn cael budd o weld cyfiawnder yn y Llysoedd Barn, nid yw hyn yn atal unigolyn arall rhag 
cael budd o wasanaeth cyhoeddus o’r fath. Nid ydynt yn cystadlu am y gwasanaeth hwn. 

Nid yw’r holl nwyddau a gaiff eu darparu gan y sector cyhoeddus yn nwyddau cyhoeddus. 
Mae grŵp arall o nwyddau a gwasanaethau sy’n cael eu darparu gan y sectorau preifat 
a chyhoeddus. Fodd bynnag, pe bai’r rhain yn cael eu darparu gan y sector preifat yn 
unig, mae’n debyg y byddai nifer y nwyddau a’r gwasanaethau hyn yn llawer llai na’r lefel 
ddarpariaeth sy’n fwyaf effeithlon ar gyfer yr economi. 

Y ddwy enghraifft orau o’r nwyddau rhinwedd hyn yw addysg a gofal iechyd. Mae ysgolion 
preifat ac ysbytai preifat yn bodoli, wrth gwrs, ond mae’r rhan fwyaf o gleifion yn cael 
eu trin gan y GIG, ac mae’r rhan fwyaf o blant yn mynd i ysgolion y wladwriaeth. Mae’r 
llywodraeth yn gwario llawer o arian yn ceisio sicrhau bod gennym ni Wasanaeth Iechyd 
effeithiol ac ysgolion a cholegau sy’n paratoi gweithlu sydd wedi’i haddysgu a’i hyfforddi’n 
dda. Byddem ni’n tanddefnyddio nwyddau rhinwedd pe baem ni’n eu gadael i’r farchnad. 
Ni fyddai rhai defnyddwyr yn gallu fforddio’r nwyddau; ni fyddai pobl eraill yn gweld y budd 
llawn sydd ynghlwm wrth ddefnyddio’r nwyddau hyn. 

Dywedir bod gan y nwyddau rhinwedd hyn allanolderau positif. Mae hyn yn golygu y 
bydd defnyddio’r nwyddau yn cael effeithiau cadarnhaol, nid yn unig ar yr unigolyn sy’n 
eu defnyddio, ond ar y gymdeithas yn gyffredinol hefyd. Trwy fynd i’r ysgol, mae unigolion 
yn cael addysg a sgiliau. Mae’n bosibl y bydd rhai unigolion yn defnyddio eu gwybodaeth 
a’u sgiliau i sefydlu busnesau sy’n cyflogi pobl a fydd yn talu trethi ac yn cyfrannu at y 
gymdeithas. Mae gan addysg allanolderau positif felly. Yn ogystal, os bydd unigolion yn 
llwyddo yn yr ysgol, maen nhw’n llai tebygol o gyflawni trosedd neu angen defnyddio’r 
system budd-daliadau.

Mae’r llywodraeth yn darparu nwyddau rhinwedd am ddim ar y pwynt darparu (fel arfer) 
oherwydd yr allanolderau positif hyn, a’r tanddefnyddio tebygol pe bai’r nwyddau’n cael 
eu gadael i’r farchnad. Yn lle talu i ddefnyddio’r nwyddau neu’r gwasanaethau hyn yn 
uniongyrchol, rydym ni’n talu amdanyn nhw trwy drethi cyffredinol.

Mae’r sector cyhoeddus yn canolbwyntio llawer mwy ar anghenion yn hytrach na 
chwenychiadau. Mae rhai cyfleusterau hamdden, theatrau, amgueddfeydd ac ati sydd o dan 
berchenogaeth gyhoeddus am ddenu cwsmeriaid a thâl, ond rôl graidd y sector cyhoeddus 
yw creu cymdeithas deg a chyfiawn ac, os yn bosibl, economi effeithlon.

Y sector preifat

Dyma’r rhan o economi’r DU sy’n cael ei gweithredu gan fusnesau sy’n eiddo i 
gyfranddalwyr neu unigolion preifat.

Er mai gwneud elw, a rhoi adenillion i berchenogion (gan gynyddu gwerth cyfranddalwyr), 
fydd y ddwy flaenoriaeth bwysicaf i fusnesau yn y tymor hir, gall busnesau fynd ar drywydd 
amcanion pwysig eraill yn y tymor byr.

Amcanion busnesau preifat

Strwythurau busnes gwahanol

Unig fasnachwyr

•	 Unig fasnachwyr yw’r math mwyaf poblogaidd o fusnes yn y DU ac mae’r busnesau hyn 
yn cael eu rhedeg gan un unigolyn. Wrth edrych yn gyflym mewn cyfeiriadur busnes fel 
Yellow Pages, byddwch yn gweld bod miloedd ohonyn nhw ymhob tref a dinas. 

•	 Mae busnesau unig fasnachwr yn hawdd eu sefydlu; mae’n fater o roi gwybod i Gyllid y 
Wlad bod unigolyn yn hunangyflogedig ac yn cofrestru ar gyfer cyfraniadau dosbarth 2 
Yswiriant Gwladol cyn pen tri mis ar ôl dechrau busnes. 

•	 Bydd costau’n isel oherwydd symlrwydd y broses sefydlu ac ni fydd dim prosesau 
cyfreithiol ffurfiol, felly ni fydd llawer o gostau gweinyddol. 

•	 Yn ogystal, nid oes angen cyfrifon archwiliedig ffurfiol, er ei bod yn synnwyr busnes da 
cadw set gyflawn o gofnodion busnes. 

•	 Mae’r unig fasnachwr yn cael budd o allu gwneud penderfyniadau’n gyflym a gallai (o 
fewn cyfraith gyflogaeth) gyflogi a diswyddo.

Fodd bynnag, mae nifer o broblemau’n codi yn sgil strwythur unig fasnachwr:

•	 Yn gyntaf, mae cyfalaf yn gyfyngedig yn aml. Mae unig fasnachwr yn aml yn dibynnu ar 
ei gynilion ei hun, ac efallai ar fenthyciadau busnes mae’n eu sicrhau. 

•	 Mae’n debyg y bydd gan yr unig fasnachwr ystod gyfyngedig o sgiliau. Efallai fod unig 
fasnachwr yn blymiwr heb ei ail, ond a yw’n arbenigwr ar farchnata, rheoli staff a rheoli 
llif arian? Daw pwysau aruthrol o’r angen i wneud y tasgau hyn i gyd yn effeithiol. 

•	 Mae’r holl benderfyniadau a llwyddiant y busnes yn y dyfodol yn gorwedd ar ysgwyddau 
un person.

•	 Mae gan unig fasnachwr atebolrwydd anghyfyngedig. Mae hyn yn golygu bod 
perchennog y busnes yn atebol am holl ddyledion y busnes, hyd at a gan gynnwys gwerth 
yr holl asedau mae’n eu dal. 

Un o’r prif broblemau sy’n gysylltiedig â rhedeg busnes bach yw’r tebygolrwydd o fynd i 
ddyled. Mae un busnes o bob tri yn methu cyn pen dwy flynedd ar ôl dechrau, ac mae’n 
debygol y bydd cyfran dda o’r entrepreneuriaid aflwyddiannus hynny yn colli’r arian y 
gwnaethon nhw ei fuddsoddi ar y dechrau, yn ogystal ag arian ychwanegol. 

Dychmygwch sefyllfa lle mae unig fasnachwr yn agor siop sy’n gwerthu ategolion ffasiwn. 
Mae’r siop yn cael ei rhentu ar brydles o ddwy flynedd; mae’r entrepreneur yn trefnu 
contract ffôn ar gyfer y siop, ac yn llogi offer fel til desg talu a ffitiadau siop – i gyd am yr 
un cyfnod o ddwy flynedd. Y cyfanswm y mae’n rhaid iddi ei dalu bob mis yw £1300. Yn 
anffodus, 9 mis yn ddiweddarach, does dim arian ar ôl ganddi. Roedd y gwerthiant yn y siop 
yn ofnadwy ac nid yw hi’n gallu fforddio parhau. 

Mae hi’n ceisio rhoi’r siop y tu cefn iddi, gan roi’r allweddi yn ôl, a chanslo’r contract ffôn 
a’r brydles. Fodd bynnag, nid yw mor hawdd â hynny. Mewn gwirionedd, mae hi’n atebol 
am gostau parhaus – gan dalu am gostau 15 mis arall, sef cyfanswm o £19,500 (15 mis x 
£1300). Bydd ei chredydwyr (y rheini mae arian yn ddyledus ganddi iddyn nhw) yn dwyn 
achos llys yn ei herbyn er mwyn cael eu talu, ac os oes ganddi hi asedau, gall y credydwyr 
ofyn i’r llysoedd feddiannu a gwerthu’r asedau hyn i dalu’r arian sy’n ddyledus. Gall asedau 
fod yn unrhyw beth o werth – car, cyfrifiadur, teledu neu dŷ hyd yn oed. Y broblem yw bod 
gan unig fasnachwyr (a’r rhan fwyaf o bartneriaethau) atebolrwydd anghyfyngedig – mae 
perchenogion y busnes yn atebol am holl ddyledion eu busnes, ac mae’n rhaid iddyn nhw 
dalu’r dyledion hynny os gallant. 

Partneriaethau

•	 Mae partneriaethau’n cynnwys perchenogaeth busnes ar y cyd. Fel arfer, mae’n bosibl 
cael rhwng dau ac 20 o bartneriaid, ond mewn busnesau penodol fel cwmnïau cyfrifo, 
gall fod llawer mwy o bartneriaid na hyn. 

•	 Mae partneriaethau i’w gweld yn aml mewn proffesiynau; cyfreithwyr, cyfrifwyr a 
meddygon er enghraifft. Fodd bynnag, maen nhw hefyd i’w gweld mewn unrhyw fath o 
weithgaredd busnes.

•	 Caiff rheolau partneriaeth eu nodi mewn Cytundeb Partneriaeth neu Weithred 
Partneriaeth. Mae’r Weithred Partneriaeth yn gosod rheolau gweithredu fel faint o 
gyfalaf a gaiff ei fuddsoddi, y gyfran o’r elw y bydd pob partner yn ei chael, rolau a 
chyfrifoldebau pob partner, cyfrannau pleidleisio’r partneriaid, beth fydd yn digwydd pan 
fydd partner yn marw a’r rheolau ar gyfer diddymu’r bartneriaeth.

•	 Yn achos anghydfod lle nad yw cytundeb partneriaeth yn nodi dulliau i’w ddatrys, bydd 
yr anghydfod yn cael ei ddatrys yn unol â Deddf Partneriaethau 1890. Mae’n well osgoi 
hyn, yn enwedig pan fo atebolrwydd anghyfyngedig dan sylw, oherwydd bod y ddeddf 
yn nodi bod pob partner yr un mor gyfrifol am unrhyw ddyledion – mae pob partner yn 
atebol ‘ar y cyd ac yn unigol’. 

•	 Mae llawer o fanteision i strwythur partneriaeth o’i gymharu â strwythur unig 
fasnachwr. Mewn partneriaethau, ceir ystod ehangach o sgiliau, mae mwy o gyfalaf ar 
gael, gellir rhannu’r cyfrifoldebau gwneud penderfyniadau, ac mae’n debygol y bydd llai 
o bwysau wrth i bartneriaid gwahanol gyflawni rolau allweddol ar wahân. 

Fodd bynnag, nid yw dod yn bartner yn goresgyn yr holl anfanteision sydd ynghlwm wrth 
fod yn unig fasnachwr:

•	 Gall cyfalaf fod yn gyfyngedig o hyd, gyda’r un problemau ag unig fasnachwr wrth godi 
cyfalaf allanol. 

•	 Mae gan y partneriaid atebolrwydd anghyfyngedig o hyd (gall partneriaid segur sy’n 
buddsoddi, ond nad ydynt yn cymryd rhan yng ngweithgareddau rhedeg y busnes o 
ddydd i ddydd, gael atebolrwydd cyfyngedig).

•	 Yn ogystal, mae partneriaethau’n cael eu diddymu pan fydd partner yn marw a gall hyn 
achosi cymhlethdodau wrth ailsefydlu’r bartneriaeth.

•	 Er bod llawer o fanteision pan fydd partneriaid yn dod yn rhan o fusnes am y tro cyntaf 
(fel mwy o gyfalaf, mwy o fewnbwn wrth wneud penderfyniadau, ystod ehangach o 
sgiliau), mae partneriaid newydd yn gallu achosi straen mewn busnes. 

Cwmnïau cyfyngedig

Mae dau fath o strwythur busnes sydd ag atebolrwydd cyfyngedig:

•	 cwmnïau cyfyngedig preifat (Cyf.);
•	 cwmnïau cyfyngedig cyhoeddus (CCC). 

Mae’r busnesau hyn yn bodoli ar wahân i’w perchenogion, sef cyfranddalwyr. Caiff 
gweithwyr eu cyflogi gan y cwmni Cyf./CCC, ac mae asedau (adeiladau, peiriannau) yn 
eiddo i’r cwmni Cyf./CCC. Yr enw ar y fodolaeth gyfreithiol hon ar wahân yw corffori 
(incorporation) – mae’r busnes yn bodoli yn llygaid y gyfraith. Caiff unrhyw achos cyfreithiol 
ei gymryd yn erbyn y busnes, nid y cyfranddalwyr. Dim ond yr arian maen nhw wedi ei 
fuddsoddi yn y busnes mae cyfranddalwyr yn atebol i’w golli – felly mae eu hatebolrwydd yn 
gyfyngedig.

Er bod ganddyn nhw’r un math o atebolrwydd, mae un gwahaniaeth mawr rhyngddyn nhw. 
Mae cwmnïau cyfyngedig cyhoeddus yn masnachu eu cyfranddaliadau ar y farchnad stoc. 
Mae dwy brif farchnad stoc yn y DU, sef:

•	 Y Farchnad Fuddsoddi Amgen (AIM: Alternative Investment Market) – ar gyfer cwmnïau 
llai; 

•	 Cyfnewidfa Stoc Llundain (LSE: London Stock Exchange) – ar gyfer busnesau mwy. 

Caiff cyfranddaliadau ar y marchnadoedd stoc hyn eu prynu a’u gwerthu’n rhydd: felly 
mewn gwirionedd, mae perchenogaeth cwmnïau CCC yn newid trwy’r amser. Nid yw’r 
newid hwn mewn perchenogaeth fel arfer yn cael llawer o effaith ar y ffordd mae’r 
busnes yn cael ei redeg. Mae un cyfranddaliwr bach yn gwerthu ei gyfranddaliadau, mae 
cyfranddaliwr bach arall yn prynu, ac mae hyn yn digwydd miloedd o weithiau bob dydd. 

Mae manteision cwmnïau cyfyngedig preifat yn cynnwys:

•	 atebolrwydd cyfyngedig;
•	 dim ond os yw’r holl gyfranddalwyr yn cytuno y gellir gwerthu cyfranddaliadau – nid 

yw pobl o’r tu allan yn gallu rheoli;
•	 gellir codi cyfalaf trwy gynyddu nifer y cyfranddalwyr;
•	 mae busnesau a benthycwyr eraill yn fwy tebygol o fasnachu a buddsoddi;
•	 mae’r busnes yn parhau os yw un o’r perchenogion yn marw;
•	 manteision trethi posibl ar gyfer y perchenogion.

Fodd bynnag, mae’r anfanteision yn cynnwys:

•	 gweithdrefn gyfreithiol wrth sefydlu’r busnes, sy’n cynyddu’r costau;
•	 mae’n rhaid rhannu’r elw â chyfranddalwyr;
•	 ni ellir gwerthu cyfranddaliadau i’r cyhoedd a allai gyfyngu ar fuddsoddiad cyfalaf 

ychwanegol;
•	 mae gwybodaeth ariannol ar gael i’r cyhoedd.

Mae manteision cwmnïau cyfyngedig cyhoeddus yn cynnwys:

•	 atebolrwydd cyfyngedig;
•	 mae’r busnes yn parhau os yw un o’r perchenogion yn marw;
•	 gellir codi cyfalaf trwy werthu cyfranddaliadau i’r cyhoedd;
•	 mae’n haws cael arian gan fanciau a benthycwyr eraill sy’n fwy parod i fenthyca i 

gwmnïau CCC;
•	 maen nhw’n debygol o gael darbodion maint;
•	 safle a phresenoldeb cryf yn y farchnad.

Fodd bynnag, mae’r anfanteision yn cynnwys:

•	 costau cynyddol wrth sefydlu’r busnes;
•	 gall unrhyw un brynu cyfranddaliadau, felly mae mwy o fygythiad o golli rheolaeth;
•	 mwy o ofynion cyfreithiol;
•	 mae cyfrifon y cwmni ar gael i’r cyhoedd – mae’n rhaid cyhoeddi mwy o wybodaeth 

na chwmnïau cyfyngedig preifat;
•	 gwahaniad rhwng perchenogaeth a rheolaeth;
•	 gallai’r maint mwy arwain at aneffeithlonrwydd, costau cynyddol a phellter oddi wrth 

y cwsmeriaid. 

Cyfundrefnau nad ydynt yn gweithredu ar gyfer elw

Mae nifer cynyddol o gyfundrefnau busnes nad ydynt mewn busnes er mwyn gwneud 
arian – nid ydynt am wneud yr elw mwyaf posibl. Yn hytrach, mae eu pwyslais ar 
amcanion cymdeithasol neu foesegol. Mae elusennau, mentrau cydweithredol a mentrau 
cymdeithasol yn rhan o’r grŵp hwn o gyfundrefnau, a rhyngddyn nhw, maen nhw’n darparu 
ystod o nwyddau a gwasanaethau, ac fel arfer yn cystadlu â ‘busnesau sy’n gweithredu 
ar gyfer elw’. Nid yw’r cyfundrefnau hyn nad ydynt yn gweithredu ar gyfer elw yn gallu 
gwerthu ar sail pwy ydynt a beth maen nhw’n sefyll o’i blaid – pe baen nhw’n gwneud hyn 
yn unig, mae’n annhebygol y byddan nhw’n para am amser hir. Mae’n rhaid iddyn nhw 
ddarparu gwasanaeth o ansawdd sy’n rhoi gwerth am arian, fel unrhyw fusnes arall. 

Elusennau

Caiff elusennau eu sefydlu gyda’r nod o gasglu arian gan unigolion a’i wario ar achos, sydd 
fel arfer wedi’i nodi yn y teitl. Er nad ydynt yn cael eu sefydlu i wneud elw, maen nhw’n gallu 
ennill gwargedion. Mae llawer o elusennau adnabyddus fel Oxfam, Friends of the Earth a 
Save the Children wedi cael eu sefydlu ers amser maith ac maen nhw’n cyflogi llawer o bobl. 
Dechreuwyd Oxfam yn 1942; dechreuwyd RSPCA dros 100 mlynedd yn gynharach, yn 1824. 
Yn aml, mae gan elusennau ganolbwynt cul (un mater) o ran beth maen nhw’n ceisio ei 
gyflawni. Er enghraifft, dyma ddatganiad o genhadaeth The Big Issue:

Ein nod fel elusen yn y DU ar gyfer pobl ddigartref yw cysylltu gwerthwyr â’r 
gefnogaeth hanfodol a’r atebion personol sy’n eu galluogi i ailadeiladu eu bywydau; i 
ddod o hyd i’w llwybrau eu hunain wrth iddyn nhw droi eu cefn ar ddigartrefedd.

Mae gan elusennau eraill safbwynt ehangach (sawl mater gwahanol). Mae Greenpeace yn 
dweud mai eu cenhadaeth yw:

Amddiffyn y byd naturiol a hyrwyddo heddwch trwy ymchwilio i gamdriniaeth 
amgylcheddol, ei datgelu a’i hwynebu, a bod yn bencampwyr ar gyfer datrysiadau sy’n 
amgylcheddol gyfrifol. 

Mae elusennau’n dal i godi’r rhan fwyaf o’u harian trwy roddion gwirfoddol, ond mae mwy 
a mwy o elusennau bellach yn rhedeg siopau adwerthu hefyd. Mae Oxfam wedi bod yn 
gwneud hyn am flynyddoedd, ac mae ei siopau’n cynnwys eitemau newydd sy’n aml yn 
cael eu cynhyrchu o ganlyniad i’w brojectau datblygu, yn ogystal ag eitemau a gaiff eu rhoi 
fel llyfrau a dillad. Mae cannoedd o elusennau lleol yn rhedeg siopau mewn ardaloedd 
penodol, a phob un ohonyn nhw’n dibynnu ar nwyddau a gaiff eu rhoi. Mae’r siopau hyn 
wedi ffynnu wrth i safleoedd gwag ymddangos ar y stryd fawr ledled y wlad. Mae’r rhent yn 
rhad a’r costau’n isel – staff gwirfoddol sy’n gweithio yn y siopau hyn yn aml. 

Mentrau cydweithredol

Sefydlwyd mentrau busnes cydweithredol yn gyntaf yn y bedwaredd ganrif ar bymtheg fel 
rhan o symudiad cymdeithasol gan weithwyr. Roedden nhw’n cael eu sefydlu yn y gweithle 
neu mewn ardaloedd mewn trefi diwydiannol, a’u nod oedd atal siopau cwmnïau a dynion 
tali (benthycwyr o ddrws i ddrws) rhag budrelwa (profiteering) ac ecsploetio.

Mae menter gydweithredol yn gyfundrefn sy’n eiddo i’w haelodau. Mae gweithwyr mentrau 
cydweithredol yn dod yn aelodau yn awtomatig ar ôl cyfnod prawf byr, ac mae’r rheini sy’n 
siopa mewn siopau cydweithredol fel ‘the Co-op’, yn gallu gwneud cais i ddod yn aelodau: 
maen nhw’n cael eu derbyn yn awtomatig. Mae aelodau’n cael budd trwy daliad 

buddran (eu cyfran nhw o elw’r fenter 
gydweithredol) ar ffurf talebau arian i ffwrdd. Fel 
unrhyw fusnes, mae gan fentrau cydweithredol 
reolwyr a hierarchaeth busnes, ond mae’r 
hierarchaeth llawer mwy gwastad na hierarchaeth 
busnes arferol – nid oes cynifer o haenau ynddi.  
Mae’n bosibl mai dim ond 2 neu 3 gwaith yn fwy 
na chyflog gweithwyr is fydd cyflog gweithwyr 
uwch (mae’n debygol o fod 30 gwaith yn fwy mewn 
cwmni CCC). Pan fydd angen gwneud 

penderfyniadau mawr, mae gan bob aelod bleidlais gyfartal. Mae gan y rheini sy’n siopa yn 
‘the Co-op’ yr hawl i bleidleisio am aelodau etholedig a gallan nhw sefyll yn yr etholiad ar 
gyfer cynrychiolwyr The Co-operative Group. 

Mae cydweithfeydd gweithwyr (worker co-operatives) yn fusnesau sy’n eiddo i’r gweithwyr 
ac sy’n cael eu rheoli ganddyn nhw. Maen nhw’n aml i’w gweld ar ffurf cydweithfeydd 
cynhyrchwyr, lle mae pobl yn gweithio gyda’i gilydd i gynhyrchu nwyddau neu wasanaethau. 
A’r busnes yn eiddo iddyn nhw, mae’r holl weithwyr yn debygol o gael eu cymell oherwydd 
eu bod nhw i gyd yn gweithio tuag at yr un nod. Mae rhai enghreifftiau yn y DU yn cynnwys 
amrywiol gydweithfeydd ffermwyr, ac Edinburgh Bicycle Co-operative, sy’n adwerthu 
beiciau.

Mentrau cymdeithasol

Mae mentrau cymdeithasol yn strwythur cyfundrefn sy’n ffynnu. Mae’r mentrau hyn yn 
fusnesau sydd ag amcanion cymdeithasol clir, ac ar hyn o bryd, maen nhw’n ffynnu mewn 
nifer o ddiwydiannau a sectorau yn yr economi. 

•	 Mae mentrau cymdeithasol yn masnachu i helpu i ddatrys problemau cymdeithasol, i 
wella’r cymunedau maen nhw’n gweithredu ynddyn nhw, ac i wella’r amgylchedd.  

‘Mae cefndir hanesyddol mentrau 
cydweithredol Prydain i’w weld 
ar wefan papur newydd The 
Guardian. I gael gwybod llawer 
mwy amdanyn nhw, teipiwch 
y term ‘co-operative history’, 
ym mlwch chwilio gwefan The 
Guardian.

•	 Mae llawer o fentrau cymdeithasol am wneud elw trwy werthu nwyddau a 
gwasanaethau yn y farchnad agored. Yna, yn lle talu buddrannau, maen nhw’n 
ailfuddsoddi’r elw er mwyn gweithio tuag at gyflawni eu hamcanion cymdeithasol. 

•	 Mae’r cogydd Jamie Oliver wedi gweld llwyddiant mawr gyda’i gadwyn bwytai ‘15’, lle 
mae’n darparu hyfforddiant mewn ystod o sgiliau coginio ac arlwyo i bobl ifanc sy’n 
ddigartref a heb sgiliau. Mae elw y bwyty cyntaf yn mynd tuag at agor bwytai newydd a 
darparu buddion i fwy o bobl. 

•	 Mae’r llywodraeth yn edrych ar y model menter gymdeithasol fel ffordd o ddarparu 
gwasanaethau fel amddiffyn plant. Mae mentrau cymdeithasol eraill yn gweithredu yn 
y sectorau tai, diodydd a gwyliau, yn ogystal â llawer o sectorau eraill, ac mae nifer yr 
entrepreneuriaid cymdeithasol yn tyfu’n gyflym. 

•	 Mae llawer o bobl ifanc, sydd newydd raddio o’r brifysgol, yn chwilio am fath o foddhad 
gwaith nad yw’n bosibl wrth gael eu cyflogi gan fusnes mawr, ac mae strwythur mentrau 
cymdeithasol yn cynnig cyfle sy’n llawn cymhelliant iddyn nhw.

Gweithgareddau
Themâu trafod Trafodwch y gosodiad canlynol: ‘Gyda sector 

preifat cystadleuol sy’n ffynnu, nid oes 
angen sector cyhoeddus ar y DU.’

Trafodwch y gosodiad canlynol: ‘Sicrhau’r 
elw mwyaf posibl fydd y brif flaenoriaeth i 
fusnesau bob amser.’

Esboniwch y cymhelliant posibl i 
gyfranddalwyr cwmni cyfyngedig preifat 
ddewis gwneud eu cwmni’n gyhoeddus.

Trafodwch y gosodiad canlynol: ‘Ni fydd 
mentrau cydweithredol byth yn gallu 
cystadlu a bod yn llwyddiannus yn yr 
amgylchedd busnes modern.’

Trafodwch y gosodiad canlynol: 
‘Atebolrwydd anghyfyngedig yw’r anfantais 
fwyaf sydd ynghlwm wrth weithredu fel unig 
fasnachwr.’

Esboniwch pam mae cwmnïau cyfyngedig 
yn fwy tebygol o fod yn llwyddiannus na 
busnesau anghyfyngedig wrth gael arian 
allanol er mwyn ehangu.

Gweler yr erthygl am fentrau cymdeithasol 
i gael disgrifiad manwl o sut mae mentrau 
cymdeithasol yn gweithredu:

http://www.socialenterprise.org.uk/ad-
vice-services/publications/social-enter-
prise-explained
Fideo Teachers TV 
Gwyliwch y fideo am DC7 Vending

Pa nodweddion o fod yn unig fasnachwr 
sydd i’w gweld yn y fideo?

http://www.socialenterprise.org.uk/advice-services/publications/social-enterprise-explained
http://www.socialenterprise.org.uk/advice-services/publications/social-enterprise-explained
http://www.socialenterprise.org.uk/advice-services/publications/social-enterprise-explained

